
Frá skólastjóra 
 

Ágætu lesendur 
 

Sumardagurinn fyrsti er liðinn og þá óskum við hvert öðru 
gleðilegs sumars. „GLEÐILEGT SUMAR.“ Nú er árstími 
sem á sér hvorki upphaf né endi því að enginn veit 
hvenær vorið byrjar eða hvenær því lýkur. Vorið virðist 
því vera tilfinning. Við kveðjum aldrei vorið en við fögnum 
því og reynum að komast að samkomulagi um það í 
samtölum okkar hvenær það er komið. 

 

Skólasamfélag Háteigsskóla býr svo vel að eiga sér 
einskonar fyrsta vordag en það er Vorhátíð Háteigsskóla. 
Í margra hugum er vorið komið þennan dag og eiginlegt 
sumar alveg að koma. Vorhátíð Háteigsskóla sem 
stofnað var til af foreldrafélagi skólans er nú 20 ára því að 
vorið 1995 var fyrsta vorhátíðin. Allar götur síðan hefur 
foreldrafélagið og skólinn tekið höndum saman um að 
gera þennan dag hátíðlegan. Það hafa skipst á skyn og 
skúrir þessi 20 ár en samt er eins og minningin segi okkur 
að ætíð hafi verið sól. Nú er aðeins vika í vorhátíð 
Háteigsskóla því að hún verður laugardaginn 9. maí frá 
kl. 12:00 til 15:00. Mig langar að þakka foreldrafélaginu 
sérstaklega fyrir þetta glæsilega frumkvæði öll þessi ár 
því að þó að skólinn hafi verið virkur þátttakandi þá er 
það foreldrafélagið sem dregur þennan vorvagn. 
Frumkvæðið að vorhátíðinni átti Anna Eyjólfsdóttir 
hjúkrunarfræðingur skólans en hún starfaði á þessum 
árum jafnframt í foreldrafélaginu sem móðir barns í 
skólanum. Hún flutti hugmyndina frá Svíþjóð þar sem hún 
hafði verið við nám. Henni vil ég fyrir hönd skólasam-
félags Háteigsskóla færa kærar þakkir. 

 

Nú þegar vorið er komið, eða alveg að koma, þá þarf að 
hyggja að mörgu. Börnin vilja fara að taka hjólin sín út og 
koma á þeim í skólann. Þá er mikilvægt að hyggja vel að 
öllum öryggisatriðum hjólanna og þá má alls ekki gleyma 
hjálmunum. Enginn á að ferðast um á reiðhjóli án þess 
að hafa hjálm. Þegar börnin koma í skólann er mikilvægt 
að læsa þeim þar sem þau eru geymd við skólann og þar 
eiga þau að standa og bíða eigenda sinna í góðum friði, 
án þess að nokkur eigi við þau. Því miður erum við ekki 
vel búin og höfum ekki nægilega mörg stæði fyrir hjólin 

og þá verða börnin að bjargast með aðra staði við skólann. 
Foreldrar verða að brýna allar umferðareglur fyrir börnunum 
og benda þeim á bestu leiðina í skólann.  

 

Ég vona svo bara að vorið verði ekki eins og Ingunn Snædal 
lýsir í einu ljóði sínu um vorið: 
 

1. apríl 
Ég er viss um 
að vorið lætur enn bíða eftir sér 
stríðir okkur 
Gamlar konur líta á hitamælinn 
fara berhöfðaðar í búðina 
Þá byrjar að snjóa 
Ég er viss um 
að vorguðinn 
hlær. 
 

Gleðilegt sumar. 
 

Ásgeir Beinteinsson 
skólastjóri Háteigsskóla 

Barnamenningarhátíð 
Hin árlega Barnamenningarhátíð var haldin í Reykjavík 
dagana 21. – 26. apríl. Nemendur 4. bekkjar tóku þátt í 
setningarhátíðinni í Hörpu. Þar flutti hljómsveitin 
Amabadama lag hátíðarinnar, „Það sem mestu máli skiptir“, 
en textinn var saminn úr orðum og setningum sem 
hljómsveitin fékk send frá 4. bekkingum í Reykjavík.  

 
Gettu hver ég er 
Í tengslum við Barnamenningarhátíð sýndu nemendur úr 
þriðja bekk í Háteigsskóla myndir á Kjarvalsstöðum. Þessar 
myndir unnu þeir út frá sjálfsmynd sem þeir höfðu teiknað og 
saumað í efni. 
Verkefnið var unnið í efni með útsaumsgarni sem nemendur 
höfðu val um, bæði í lit og grófleika. Í forvinnu verkefnisins 
töluðu nemendur um hvað það er sem greinir okkur hvert frá 
öðru svo sem háralitur eða annað í fari hvers og eins. 
Í lokin röðuðu nemendur myndunum upp og reyndu að átta 
sig á því hver átti hvaða mynd. Þannig fundu þeir líka nafn á 
sýninguna á Kjarvalsstöðum. 

Guðný Ingibjörg Einarsdóttir, textílkennari 
 

  



Háteigur  2 

Skákfréttir 
Skákæfingar hafa verið í boði undanfarin tvö ár undir 
stjórn Kjartans Maack en hann er einn af fyrrum skák-
meisturum skólans. 
 

Skákmeistaramót Háteigsskóla var haldið í fyrsta sinn 
fimmtudaginn 9. apríl frá kl. 15:00 til 17:30 og tókst 
einstaklega vel. Til mótsins mættu nemendur af yngsta 
stigi og nokkrir nemendur af miðstigi. Mótið fór vel fram 
og komu margir foreldrar og fylgdust með undir lokin.  
Kjartan stóð fyrir því að gamlar skák-kempur kostuðu 
glæsilegan farandbikar fyrir meistaramótið í minningu 
Ólafs Guðmundssonar eðlisfræðikennara við skólann. 
Ólafsbikarinn glæsilegi er með mynd af lítilli eðlu og vísar 
það til þess að Ólafur var oft kallaður „Óli eðla". Viður-
nefnið tengist því að Ólafur var eðlisfræðikennari og svo 
var hann líka eðalmaður. Þannig sýna þessar kempur 
sem enn stunda skákina af kappi þakklæti sitt í verki fyrir 
góða og þroskandi tómstundaiðju sem hefur fylgt þeim 
alla ævi. 
Að keppni lokinni var verðlaunaafhending og hafði Björn 
Þorfinnsson einn gefenda Ólafsbikarsins orð fyrir þeim og 
sagði frá reynslu sinni. Hann sagði einnig skemmtilegar 
sögur úr keppnisferðum. Á þeim árum sem þessi kappar 
voru í skólanum, þá vann liðið Norðurlanda-meistaramót 
fimm ár í röð og var því sannkallað stórveldi. 
Það er von okkar að það takist á næstu árum að vinna 
skáklistinni sterkan sess í skólanum og þar leikur Kjartan 
Maack stórt hlutverk með óeigingjarnri sjálfboðavinnu og 
fyrir það erum við honum afar þakklát. 
Verðlaunahafar í Meistaramóti Háteigsskóla: 
1. Björn Magnússon (4.b.) 6 vinningar. 
2. Axel Bergsson (7.b.) 5 vinningar. 
3. Adam Omarsson (2.b.) 5 vinningar. 
Stúlknaverðlaun: Katla Guðný Magnúsdóttir (1.b.) 3 
vinningar. 
Þeir sem gefa Ólafsbikarinn eru auk Kjartans: Bragi Þor-
finnsson, Björn Þorfinnsson, Davíð Ólafur Ingimarsson, 
Oddur Ingimarsson, Þórir Benediktsson, Arnar Gunnars-
son, Páll Agnar Þórarinsson, Óttar M. Norðfjörð, Héðinn 
Björnsson, Freyr Karlsson og Magnús Björn Ólafsson. 
 

Íslandsmót grunnskólasveita 2015 fór fram í Rimaskóla 
dagana 18. og 19. apríl. Tvær skáksveitir Háteigsskóla 
stóðu sig frábærlega á mótinu. A-sveitin náði 7. sæti sem 
var framar öllum vonum. B-sveitin var í 24. sæti sem var 
líka framar vonum. Hafa ber í huga að þetta mót er erfiðasta 
skólamótið af þeim öllum því elstu keppendurnir eru í 10. 
bekk. 
 

Þrjár vel skipaðar skáksveitir Háteigsskóla tefldu síðan á 
Íslandsmóti barnaskóla í skák helgina 25. - 26. apríl í 
Rimaskóla. Allir stóðu sig vel. Sérstaklega var gaman að 
fylgjast með c-sveitinni því allir liðsmenn hennar voru að 
tefla á sínu fyrsta stóra skákmóti.  
 

Fyrir hönd Háteigsskóla er Kjartani færðar þakkir fyrir 
frumkvæði sitt að reglulegum skákæfingum og að 
meistaramótinu og gefendum Ólafsbikarsins þökkum við 
innilega fyrir ræktarsemina. 
 

Myndir frá skákmótunum eru komnar á heimasíðuna og 
eru einnig á Facebook-síðunni, „Skák í Háteigsskóla“. 

Ásgeir Beinteinsson, skólastjóri 

The artist 
That innocent look of the sky  
Can´t take me eyes of it ´till it´s gone  
Light of colours above the ocean  
It´s beautiful how it arrives everyday  
Yet you lose yourself to the scene  
The last glance of sun all around the world  
The beauty of sunset for all who care 
Think again the creator of the world is the best artist  

Saeedeh Shafaee Ahmad, 9. bekk
 

Skór inni í skógi 
Af hverju er skórinn í skógi? 
Hver var hér? 
Allavegana ekki ég. 
              Ágúst Valfells, 5. bekk 

 
Þú 

Lífið er grátt, 
ekki gult, rautt, grænt eða blátt. 
Manstu þegar við vorum saman? 
Það var alltaf svo gaman. 
En nú hefur gráa lífið tekið mig, 
og eina sem ég hef eru minningar um þig. 
                         Viktoría Ziliute Geirsdóttir, 9. bekk 

 

 

Tröllavinur 
Það var vetur og tröllin voru inni í hellunum sínum. Línatröll 
sat og var leið. Hún átti ekki fjölskyldu. Faðir hennar og 
móðir hennar breyttust í stein í fyrra. Hún óskaði sér að hún 
ætti góða vini. Einn daginn var hún að fara með þvottinn út, 
en hún sá þá að hinu megin var heil fjölskylda skellihlæjandi 
og hún sá að þau skemmtu sér vel. Hún spurði þau hvort 
hún mætti vera með. Þau sögðu já. Nú rættist óskin hennar. 
Á hverjum degi fór hún þangað. Henni fannst það gaman. 
Línatröll var ekki lengur leið. Hún skemmti sér með vinum 
sínum. stundum. Stundum fer þó Línatröll og situr hjá 
laglegu steinunum fyrir utan hellinn. 

Ösp Ásgeirsdóttir, 4. bekk 

Holræsi 
Í holræsi gerist margt og annað. 
Þar búa margar skepnur, 
sem að fáir vilja sjá. 
Kannski leynast þar ofur-skjaldbökur, 
sem ofnæmi fá, 
vegna vonda andrúmsloftsins. 
En þá gerist nokkuð sem flestir vonast eftir. 
Þær koma upp á yfirborðið 
og heiminum kynnast. 
En finnast ekki gott þarna uppi, 
því mannfólkið mengar allt of mikið. 
Svo þær fara aftur til sinna heima, 
í holræsið góða því heima er best. 

Elvar Aron Friðriksson, 9. bekk
 

 
          Spakmæli mánaðarins:           

Bestur allra daga er dagurinn í dag. 


